                          დასვენება და თამაში შავი ზღვის ნაპირზე

დასრულდა თუ არა ფოთის საერთაშორისო საჭადრაკო ფესტივალი,მონაწილეთა ერთი ნაწილი შავი ზღვისპირეთს არ დამშვიდობებია - ოდნავ აღმოსავლეთით გადაიწიეს და ქობულეთს მიაშურეს. აჭარას საჭადრაკო ტურნირები ნამდვილად არ უკვირს, მაგრამ ქობულეთი ბევრით ვერაფრით დაიკვეხნის, ამიტომ ამ საკურორტო ზონაში ბრძენთა თავშეყრა ჩვენს ყურადღების სფეროშიც მოექცა და ფეხდაფეხ მივყევით მოჭადრაკეებს. გზამ სასტუმრო „ჯორჯიან პალასთან“ მიგვიყვანა, რომელსაც ცნობილი ქართველი ბიზნესმენი თემურ ჭყონია ფლობს. ბატონი თემურის სპორტისადმი დადებითი დამოკიდებულება ყველასათვის ცნობილია, აღმოჩნდა, რომ ჭადრაკის დიდი ქომაგიც ყოფილა და საერთაშორისო დიდოსტატის ზურაბ აზმაიფარაშილის ინიციატივას,ჩაეტარებინათ დახურული ტიპის საერთაშორისო ტურნირი, დიდი ენთუზიაზმით გამოეხმაურა.  შეჯიბრების იდეა აზმაიფარაშვილს ეკუთვნის, რომელიც სპონტანურად დაიბადა და შესაბამისად, განსაკუთრებული წინასატურნირო მზადება არ ყოფილა. სულ ათი მონაწილე შეიკრიბა და წრიული სისტემით,ერთ წრედ გაეჯიბრებიან ერთმანეთს. პირველ და მეორე დღეს თითო კლასიკური პარტია გაითამაშეს, დანარჩენ დღეს კი ორ-ორჯერ მიუსხდებიან დაფებს: დილის ათსა და საღამოს 4 საათზე.

ტურნირის დანიშნულება ქობულეთში და მთლიანად აჭარაში ჭადრაკის პოპულარობაა. ამ ქალაქში წლების მანძილზე ფუნქციონირებდა ზურაბ აზმაიფარაშვილისა და ნანა იოსელიანის სახელობის საჭადრაკო კლუბი და კარგი იქნება, თუკი  სკოლის მუშაობა კვლავ აღსდგება. პრიზები არ გახლავთ შთამბეჭდავი და ალბათ პირველ ეტაპზე ბევრიც არ არის საჭირო;მერე და მერე კი, თუკი კარგ ტრადიციად გადაიქცა, ყოველმხრივ გამორჩეული საჭადრაკო ზეიმი გახდება. მთლად უპრიზოდ მაინც არ დარჩებიან მონაწილენი - თასებს და მედლებს მიიღებენ. სათამაშო დრო კლასიკურია - 40 სვლაზე 90 წუთი,შემდეგ 30 წუთი მთელ პარტიაზე, ყოველ სვლაზე 30 წამის დამატებით.

სათამაშო პირობები მშვენიერია: სასტუმრო „ჯორჯიან პალასის“ საკონფერენციო დარბაზი აქვს ტურნირს უსასწიდლოდ დათმობილი. არენდის თანხა 500 დოლარს უდრის. გახსნის ცერემონიალიც არ გამოირჩეოდა პომპეზურობით, თუმცა აჭარის სპორტის მესვეურთა ნაკლებობას ნამდვილად ვერ შენიშნავდით: გახსნაზე მობრძანდნენ აჭარის სპორტისა და ტურიზმის მინისტრის მოადგილე  ლევან ჯაოშვილი,სპორტის დეპარტამენტის თავმჯდმომარე რეზო  ხარაზი და ბათუმის სპორტის სამსახურის უფროსი ზურაბ უკლება; ასევე  აჭარის ჭადრაკის ფედერაციის გენერალური მდივანი  ქეთევან მუხაშავრია. მონაწილეებს მიესალმნენ თემურ ჭყონია, ზურაბ აზმაიფარაშვილი და ლევან ჯაოშვილი.

მონაწილეთა სია ასეთია: დიდოსტატი გიორგი ბაღათუროვი; საერთაშორისო ოსტატები: აკაკი შალამბერიძე,ალექსანდრე ყაშაშვილი, გიგა ყუფარაძე; ფიდეს ოსტატები: რავინდრან შანმუგამი(სინგ),ვარლამ ვეფხვიშვილი; ეროვნული ოსტატები: ნიჯატ აგაევი(აზე),დავიდ უნანიანი(სომ),ტიგრან პეტროსიანი(სომ),თამაზ მგელაძე.

საყურადღებოა სინგაპურელი შანმუგამის გამოჩენა. მოგეხსენებათ, რავინდრანი ფოთშიც თამაშობდა, მაგრამ მეექვსე ტურის შემდეგ  ავადმყოფობის გამო შეწყვიტა ასპარეზობა.როგორც  ჩანს, გამოჯანმრთელდა და მთელი ძალებით ცდილობს ფოთში დაკარგულის ანაზღაურებას. სხვათა შორის, კარგადაც გამოსდის: პირველ ტურში აკაკი შალამბერიძე დაამარცხა, რაც ერთობ მოულოდნელი შედეგია.არც მეორე ტურში დაუყრია ფარ-ხმალი და ასევე საერთაშორისო ოსტატ ალექსანდრე ყაშაშვილს ფიცხელი ბრძოლა გაუმართა და საბოლოოდ ისიც დაამარცხა. ორიდან ორი ქულა მხოლოდ სინგაპურელს აქვს და ტურნირის მთავარ ფავორიტადაც გადაიქცა. 

ორი ტურის შემდეგ ყაიმები ჭარბობს, მაგრამ ყველა შეხვედრაში ბრძოლა იყო. განსაკუთრებით გამოსარჩევია მეორე ტურის პარტია ნიჯატ აგაევსა და გიგა ყუფარაძეს შორის. თეთრებით აგაევი თამაშობდა და დიდი უპირატესობაც მოიპოვა. მიტელშპილში რამდენიმე ზუსტი, არცთუ რთული სვლები იყო გასაკეთებელი და ქართველი მოჭადრაკე ალბათ მალევე დანებდებოდა, მაგრამ აზერბაიჯანელი საკუთარ გათვლებში გაიხლართა და უზუსტოდ ითამაშა. გიგამ მეტოქის შეცდომა გამოიყენა და ყაიმით დაასრულა პარტია.

პირველი ტურის პარალელურად ზურაბ აზმაიფარაშვილმა ნორჩი აჭარელი მოჭადრაკეებისათვის ათ დაფაზე ერთობლივი თამაშის სეანსი გამართა. ცხრა დაფაზე გაიმარჯვა ზურაბმა, მაგრამ ერთში ქულის გაყოფა  მოუწია: დიდოსტატის შეტევებს  მხოლოდ 12 წლის თამარ ჯორთმენაძემ გაუძლო.

პირველი ტურის შედეგები: მგელაძე-ვეფხვიშვილი - 0,5:0,5; პეტროსიანი - ბაღათუროვი - 0:1; უნანიანი - აგაევი - 0,5:0,5; ყუფარაძე - ყაშაშვილი - 0,5:0,5; შანმუგამი - შალამბერიძე - 1:0.

სატურნირო მდგომარეობა ორი ტურის შემდეგ: 1.შანმუგამი -2 ქულა; 2. ბაღათუროვი -1,5; 3-7.ვეფხვიშვილი,პეტროსიანი, უნანიანი,აგაევი,ყუფარაძე - 1; 8-10. მგელაძე,შალამბერიძე,ყაშაშვილი -0,5.

მესამე ტურში შეხვდებიან: პეტროსიანი - ვეფხვიშვილი; უნანიანი - მგელაძე; ყუფარაძე - ბაღათუროვი; შანმუგამი -აგაევი; შალამბერიძე - ყაშაშვილი.

მეოთხე ტურის წყვილები: ვეფხვიშვილი - ყაშაშვილი; აგაევი -შალამბერიძე; ბაღათუროვი - შანმუგამი; მგელაძე - ყუფარაძე; პეტროსიანი - უნანიანი.

ზვიად შათირიშვილი ქობულეთიდან
